
Príomhthorthaí na Comhairle 

Dhírigh an Chomhairle Gnóthaí Eachtracha go príomha ar an Úcráin. D'áitigh an Chomhairle 
ar na páirtithe uile arís eile doiciméid Minsk a chur chun feidhme ina n-iomláine. D'iarr sí 
go háirithe go n-urramófar an sos comhraic, go n-aistarraingeofar na fórsaí neamhdhleathacha agus 
an trealamh míleata uile, agus go ndaingneofar an teorainn idir an Úcráin agus an Rúis. 

Dúirt an Chomhairle gurbh chéim thábhachtach iad na toghcháin a reáchtáladh san Úcráin 
an 26 Deireadh Fómhair maidir le huaillmhian na hÚcráine i ndáil le forbairt a daonlathais 
a dhaingniú. Dúirt Ardionadaí an Aontais do Ghnóthaí Eachtracha agus don Bheartas Slándála, 
Federica Mogherini, an méid a leanas freisin: "Chuireamar in iúl go soiléir freisin go n-iarraimid 
ar an rialtas nua gealltanas a dhéanamh chun athchóirithe a dhéanamh go hinmheánach, toisc 
gur chéim ríthábhachtach é sin chun tacaíocht agus cúnamh ón Aontas Eorpach a ráthú. Tabharfaidh 
mé cuairt ar Chív a luaithe a chuirfear rialtas nua le chéile." 

Tar éis di measúnú a dhéanamh ar an staid mar atá ar an láthair, d'iarr an Chomhairle go gcuirfidh 
an tSeirbhís Eorpach Gníomhaíocht Seachtraí agus an Coimisiún togra i láthair maidir le liostaí 
breise lena ndírítear ar scarúnaithe.  
Táthar ag súil le cinneadh faoi dheireadh na míosa seo. 

Shocraigh an Chomhairle an 1 Nollaig chun Misean Comhairleach AE d'Athchóiriú Earnáil 
na Slándála Sibhialta san Úcráin (EUAM an Úcráin). Tabharfar comhairle sa mhisean 
maidir le hathchóirithe ar earnáil na slándála sibhialta san Úcráin agus beidh sé mar mheantóir agus 
na hathchóirithe á gcur chun feidhme. Shínigh an tArdionadaí agus Aire Gnóthaí Eachtracha 
na hÚcráine, Pavlo Klimkin, stádas chomhaontú an mhisin do EUAM an Úcráin freisin. 

Thionól airí cosanta an Aontais an cruinniú leath-bhliantúil a bhíonn acu laistigh den Chomhairle. 
Phléigh siad an staid slándála i gcomharsanacht fhairsing an Aontais le hArdrúnaí ECAT 
Stoltenberg. Sna conclúidí, chuir an Chomhairle i dtreis gur cúis mhór imní fós na coinbhleachtaí 
leanúnacha agus an éagobhsaíocht leanúnach sa chomharsanacht. Chuir sí in iúl an athuair 
an géarghá le cur ar chumas an Aontais agus na mBallstát freagrachtaí breise a ghabháil de láimh 
mar sholáthróir slándála, go hidirnáisiúnta agus i gcomharsanacht an Aontais. 

1  I gcás ina mbeidh dearbhuithe, conclúidí nó rún glactha go foirmiúil ag an gComhairle, léirítear é seo sa 
cheannteideal don ábhar lena mbaineann agus cuirtear an téacs idir chomharthaí athfhriotail. 

  Doiciméid a dtugtar tagairtí dóibh sa téacs, tá siad ar fáil ar láithreán Idirlín na Comhairle 
(http://www.consilium.europa.eu). 

  Gníomhartha a glacadh le dearbhuithe do mhiontuairiscí na Comhairle agus a fhéadfar a scaoileadh leis an 
bpobal, taispeántar le réiltín iad; tá na dearbhuithe seo ar fáil ar láithreán Idirlín na Comhairle nó féadfar iad 
a fháil ón bPreas-Oifig. 

MÍREANNA A PLÉADH 

An Úcráin 

Thionóil an Chomhairle plé domhain maidir leis an stáid san Úcráin, lena n-áirítear maidir leis 
an dóigh go mbeadh próiseas síochána ann, maidir le hathchóirithe tar éis na dtoghchán a bhí ann 
le deanaí agus maidir le freagairt an Aontais ar eachtraí reatha. 

Ghlac an Chomhairle na Conclúidí a leanas: 

"1. Ag meabhrú di na Conclúidí ón gComhairle Eorpach an 24 Deireadh Fómhair 2014 
agus ón gComhairle Gnóthaí Eachtracha an 20 Deireadh Fómhair 2014, cuireann 
an Chomhairle in iúl athuair tacaíocht AE do Phrótacal agus do Mheamram Mhionsc, 
mar chéim chun réiteach inbhuanaithe polaitiúil ar an ngéarchéim a bhaint amach, 
ar réiteach é nach mór dó a bheith bunaithe ar neamhspleáchas, ar cheannasacht agus 
ar shláine críche na hÚcráine a urramú. Agus imní uirthi faoin tuairgneáil thromchúiseach 
a bhí ar bun le déanaí agus tuairiscí go raibh conbhuanna ag bogadh sna limistéir atá 
faoi smacht na ngrúpaí scarúnaíocha, agus airm throma acu mar aon le humair agus trúpaí 
gan ionchomhartha ag teacht trasna teorann na Rúise, áitíonn sí ar na páirtithe uile Prótacal 
agus Meamram Mhionsc a chur chun feidhme go pras agus gan a thuilleadh moille. 
Leagann sí béim arís ar an bhfreagracht atá ar Chónaidhm na Rúise sa chomhthéacs seo. 
Iarrann sí go speisialta go gcuirfí deireadh leis na sáruithe leanúnacha atá á ndéanamh 
ar an sos comhraic, go ndéanfaí fórsaí eachtracha agus neamhdhleathacha, saighdiúirí 
tuarastail agus trealamh míleata a tharraingt siar, mar aon leis an teorainn idir an Úcráin 
agus an Rúis a dhaingniú agus faireachán buan a dhéanamh ar an teorainn sin faoi stiúir 
ESCE. 

1. Is díol sásaimh don Chomhairle gur reáchtáladh toghcháin pharlaiminteacha náisiúnta san 
Úcráin an 26 Deireadh Fómhair, rud a bhí tábhachtach maidir le huaillmhian na hÚcráine 
go ndaingneodh sí a forbairt a daonlathais ar aon dul lena cuid gealltanas idirnáisiúnta. 
Tá an Chomhairle ag súil le Rialtas nua a chur le chéile láithreach bonn. Ar bhonn thorthaí 
na dtoghchán ba cheart teacht ar chomhthoil ghinearálta náisiúnta chun dlús a chur 
le hathchóirithe polaitiúla agus eacnamaíocha san Úcráin, lena n-áirítear athchóiriú 
bunreachtúil, dílárú, athchóiriú ar na breithiúna, forfheidhmiú an dlí, éillitheacht 
a chomhrac, agus cearta a áirithiú do dhaoine a bhaineann le mionlaigh náisiúnta. Beidh 
idirphlé athnuaite, cuimsitheach, náisiúnta don tír iomlán maidir le hathchóirithe 
tábhachtach chun aontacht agus comhtháthú inmheánach na hÚcráine a chomhdhlúthú. 

2. Measann an tAontas Eorpach go raibh na "toghcháin uachtaránachta agus 
pharlaiminteacha" i "nDaon-Phoblachtaí" Donetsk agus Luhansk, an 2 Samhain, 
neamhdhleathach agus neamhdhlisteanach agus ní aithneoidh sé iad. Sárú ar bheart agus 
ar bhriathar Phrótacal Mhionsc iad na "toghcháin" seo mar a thugtar orthu. Iarrann sé 
ar an Rúis freagracht a ghlacadh maidir leis seo. Ba cheart do gach aon taobh obair 
a dhéanamh le go mbeadh toghcháin áitiúla ann go luath sna codanna seo de réigiúin 
Donetsk agus Luhansk i gcomhréir le dlí na hÚcráine, a fhormheastar le Prótacal Mhionsc, 
mar an t-aon mhodh dleathach agus dlisteanach chun sainordú daonlathach na n-údarás 
áitiúil a athnuachan. 

3. Tar éis di an staid mar atá ar an láthair a mheas, iarrann an Chomhairle ar SEGS agus 
ar an gCoimisiún togra a thíolacadh le haghaidh cinnidh faoi dheireadh na míosa seo 
maidir le liostaithe breise atá dírithe ar scarúnaithe. Coinneoidh an Chomhairle súil ghéar 
ar an staid mar atá ar an láthair agus gníomhóidh sí dá réir sin. 

4. Chun cur chun feidhme na ngealltanas ó na páirtithe faoi chomhaontaithe Mhionsc 
a áirithiú, leagann an Chomhairle béim ar an ngá atá le dlús a chur leis na cainteanna 
i dtionól an Ghrúpa Teagmhála Tríthaobhaigh, le tacaíocht ón ionadaí don Cathaoirleacht 
in Oifig de chuid ESCE, agus iarrann sí ar na rannpháirtithe uile lena mbaineann baint 
ghníomhach agus chuiditheach a bheith acu leis an bpróiseas. Athdhearbhaíonn 
an Chomhairle an ról tábhachtach atá ag Misean Speisialta Faireacháin ESCE i gcur chun 
feidhme Phrótacal Mhionsc agus Mheamram Mhionsc agus an gá atá ann go soláthrófar 
don Mhisean na hacmhainní riachtanacha chun na cúraimí atá air a chomhlíonadh. 
Meabhraíonn sí do na páirtithe uile an fhreagracht atá orthu a áirithiú go mbeidh 
timpeallacht shlán ann do bhreathnóirí agus do threalamh ESCE, lena n-áirítear 
Aerfheithiclí gan Fhoireann. Tá an tAontas agus na Ballstáit réidh le breis tacaíochta 
airgeadais agus breis tacaíochta comhchineáil a sholáthar do Mhisean Speisialta 
Faireacháin ESCE. Cuireann an Chomhairle in iúl an athuair freisin go dtacaíonn sí le 
méadú agus síneadh Mhisean Faireacháin ESCE chuig seicphointí na Rúise láithreach. 
Tá sé ríthábhachtach go rialóidh an Úcráin a cuid teorainneacha go héifeachtach 
agus ina n-iomláine agus iarrann sí ar an Rúis sin a urramú. 

5. Is díol sásaimh don Chomhairle an rochtain a fuair ESCE le déanaí ar shuíomh tubaiste 
eitilt MH17, le gur féidir iarsmaí na n-íospartach agus earraí pearsanta a aisdúichiú 
mar aon leis an raic a aisghabháil. Cuireann an Chomhairle in iúl an athuair go bhfuil sí 
ag iarraidh ar na Ballstáit agus ar na gníomhaithe uile a áirithiú go mbeidh rochtain iomlán, 
shlán agus gan bhac ar an suíomh, le gur féidir críoch a chur leis an aisdúichiú, leis 
an obair théarnaimh agus imscrúdúcháin, agus chun comhoibriú go hiomlán leis 
na himscrúduithe leanúnacha neamhspleácha idirnáisiúnta atá á ndéanamh chun cúiseanna 
na tuairteála a aimsiú mar aon le haitheantas na ndaoine atá freagrach as. Tá sé 
ríthábhachtach iontaofacht na n-imscrúduithe idirnáisiúnta a chosaint. Cuireann 
an Chomhairle i dtreis go dtabharfaí iadsan atá freagrach go díreach agus go hindíreach 
as turnamh eitleán MH17 os comhair na cúirte. 

6. Tá an Chomhairle ag breathnú go géar ar an tionchar atá ag an gcoinbhleacht in oirthear 
na hÚcráine i dtéarmaí daonnúla agus is cúis imní di an líon mór duine atá ag fulaingt. 
Iarrann an tAontas ar na páirtithe uile a bhfuil baint acu leis an gcoinbhleacht an dlí 
idirnáisiúnta daonnúil, agus na prionsabail a bhaineann leis sin, a urramú chun an daonra 
agus an bonneagar sibhialta a chosaint ón gcomhrac agus chun obair na n-eagraíochtaí 
idirnáisiúnta daonnúla a éascú. Níor cheart tionchar daonnúil na coinbhleachta ar an bpobal 
sibhialtach a shaothrú chun críocha polaitiúla nó míleata. Ba cheart cúnamh a sheachadadh 
trí na bealaí iomchuí le toiliú ó údaráis na hÚcráine. Leagann an Chomhairle béim 
ar an ngá atá le leas a bhaint as cúnamh AE agus cúnamh idirnáisiúnta i gcónaí, 
do riachtanais dhaonnúla agus téarnaimh araon sa ghearrthéarma. Is díol sásaimh di an ról 
atá ag an gCoimisiún agus ag SEGS comhordú cúnaimh AE a éascú agus a fheabhsú. 
Is díol sásaimh don Chomhairle an dlí maidir le Daoine atá Easáitithe ina dTír féin a ghlac 
Verkhovna Rada agus tá sí ag súil go mbeidh sé ina thosaíocht an dlí sin a shíniú agus 
a chur chun feidhme. Spreagann an Chomhairle údaráis na hÚcráine gníomhú 
go cinntitheach chun an creat dlíthiúil agus riaracháin a ghlacadh chun cúnamh 
idirnáisiúnta a sholáthar ar bhealach níos fusa. 

7. Ós rud é gur díol sásaimh di na hiarrachtaí atá á ndéanamh ag na misin idirnáisiúnta chun 
faireachán a dhéanamh ar staid chearta an duine, athdheimhníonn an Chomhairle go bhfuil 
an-imní uirthi faoi na himeachtaí in oirthear na hÚcráine agus ar leithinis na Crimé, 
go háirithe an ghéarleanúint agus an t-imeaglú ar phobal Tatarach na Crimé. Cuireann 
an Chomhairle in iúl an athuair go bhfuil sí ag iarraidh ar na páirtithe rochtain iomlán, 
shaor agus gan bhac a sholáthar do ghníomhaithe idirnáisiúnta maidir le cearta an duine 
ar chríoch iomlán na hÚcráine, lena n-áirítear an Chrimé agus Sevastopol, 
agus nasc-ghabháil mhídhleathach an limistéir sin, ar rud é a cháineann an tAontas 
agus nach n-aithníonn sé. Cuireann an Chomhairle in iúl an athuair a thiomanta atá sí 
beartas an neamhaitheantais atá aici maidir le nasc-ghabháil mhídhleathach na Crimé agus 
Sevastopol a chur chun feidhme ina hiomláine, lena n-áirítear, trí ghníomhaíocht bhreise 
de réir an bheartais seo. 

8. Is díol sásaimh don Chomhairle gur seoladh an cur i bhfeidhm sealadach de na codanna 
tábhachtacha de Chomhaontú Comhlachais idir an tAontas agus an Úcráin amhail 
ón 1 Samhain 2014 agus meabhraíonn sí go mbeidh sé ríthábhachtach go mbeidh próiseas 
athspreagtha maidir le hathchóiriú, lena n-áirítear ullmhúchán cuí do theideal IV 
den Chomhaontú a chur chun feidhme amach anseo, nuair a chuirtear comhlachas polaitiúil 
agus comhtháthú eacnamaíoch na hÚcráine leis an Aontas Eorpach san áireamh. Iarrann 
an Chomhairle ar Rialtas na hÚcráine dlús a chur leis na hathchóirithe agus cuireann sí 
in iúl an athuair go bhfuil an tAontas láninnealta, i gcomhar le deontóirí agus le hinstitiúidí 
idirnáisiúnta airgeadais eile, chun tacú leis an bpacáiste cuimsitheach um athchóiriú a chur 
chun feidhme chomh maith le geilleagar na hÚcráine a atógáil. 

9. Ag féachaint di a thábhachtaí atá sé go mbeadh soláthar fuinnimh tráchtála bunaithe 
ar chonradh agus gan bhac ón Rúis chun na hEorpa, is díol sásaimh don Chomhairle 
an comhaontú ar thángthas air an 30 Deireadh Fómhair maidir le pacáiste geimhridh chun 
gás a sheachadadh ón Rúis chuig an Úcráin go dtí deireadh mhí an Mhárta 2015, tar éis 
roinnt míonna de chaibidlíocht thríthaobhach. Agus an comhaontú seo á chur chun 
feidhme, ba cheart go méadófaí slándáil an tsoláthair gháis don Úcráin agus a cuid 
saoránach agus ba cheart go n-áiritheofaí idirthuras cobhsaí, neamhbhriste cuí gáis chun 
na hEorpa an Geimhreadh seo. Sa chomhthéacs sin, chuidigh idirnaisc agus sreabha cúltreo 
gáis atá á soláthar ag na Ballstáit go mór le slándáil fuinnimh na hÚcráine. Beidh 
ar an Úcráin athchóiriú na hearnála fuinnimh a chur chun feidhme ina hiomláine, 
lena n-áirítear éifeachtúlacht fuinnimh agus bearta eile a shainaithnítear chun éileamh 
ar fhuinneamh a laghdú sa ghearrthéarma. Cuireann an Chomhairle in iúl an athuair 
go molann sí do Rialtas na hÚcráine níos mó dul chun cinn a dhéanamh maidir le hearnáil 
an gháis nádúrtha a athstruchtúrú. 

10. Is díol sásaimh don Chomhairle gur síníodh an Comhaontú maidir le stádas Mhisean 
Comhairleach an Aontais Eorpaigh toisc gur comhartha é go bhfuil Rialtas na hÚcráine 
toilteanach i gcónaí aghaidh a thabhairt ar Athchóiriú Earnáil na Slándála Sibhialta go pras 
agus ar bhealach éifeachtach. Beidh dlúthchomhar le húdaráis na hÚcráine faoi seach 
ríthábhachtach chun an leas is fearr a bhaint as tacaíocht AE chun na hÚcráine ar mhaithe 
le hathchóirithe tábhachtacha a chur chun feidhme. Athdhearbhaíonn an Chomhairle 
a thábhachtaí atá comhar agus comhleanúnachas le hiarrachtaí eile de chuid AE, le ESCE, 
agus le gníomhaithe idirnáisiúnta eile." 

Próiseas Síochána an Mheánoirthir 
Le linn an lóin, roinn na hairí tuairimí maidir leis an méid a thit amach i bpróiseas síochána 
an Mheánoirthir le déanaí, tar éis an chuairt a thug an tArdionadaí ar an réigiún. 

Ghlac an Chomhairle na Conclúidí a leanas: 

"1. Is ábhar mor imní don Aontas Eorpach go bhfuil an teannas ag dul i méid agus 
an foréigean ag leathnú ar an láthair. Cáineann sé na hionsaithe sceimhlitheoireachta is 
déanaí go léir agus cuireann sé a chomhbhrón in iúl mar gheall ar an marú a tharla. Áitíonn 
an tAontas ar na páirtithe ar fad staonadh ó aon ghníomhaíocht a rachadh cúrsaí in olcas 
mar thoradh uirthi trí ghríosú, saighdeadh, úsáid neamh-mheasartha fórsa nó 
frithbheartaíocht. Iarrann AE ar na ceannairí polaitiúla ó gach taobh obair as láimh a chéile 
trí ghníomhaíochtaí infheicthe chun an staid a cheansú. I ndáil leis sin, tá an tAontas 
buartha go háirithe faoi fhorbairtí imníocha agus caismirtí foréigneacha rialta ar Haram 
al-Sharif / Cnoc an Teampaill. Impíonn AE go léireofaí meas iomlán ar na Láithreáin 
Naofa. Bheadh na hiarmhairtí ó aon athrú ar aon status quo thar a bheith díchobhsaitheach. 
Aithníonn an tAontas go hiomlán ról na hIordáine mar Choimeádaí ar na Scrínte Naofa 
Moslamacha in Iarúsailéim agus is díol sásaimh dó an cruinniú trípháirteach in Amman 
an 13 Samhain idir Rí Abdullah, Státrúnaí John Kerry agus Príomh-Aire Netanyahu, nuair 
a comhaontaíodh bearta nithiúla chun an staid a cheansú. Tá an tAontas Eorpach ag tnúth 
go gcuirfear na bearta sin chun feidhme go gasta agus go héifeachtach. 

2. Ní mór gníomhaíochtaí a sheachaint lena gcuirfí in amhras gealltanais dhearbhaithe i leith 
réiteach caibidlithe. Is oth le AE agus tá sé go mór i gcoinne sealbhú úrnua talaimh in aice 
leis an mBeithil, fógraí a rinneadh le déanaí maidir le pleananna le haghaidh tógáil 
lonnaíochtaí, go háirithe in Givat Hamatos, Ramat Sholmo, Har Homa agus Ramot, 
mar aon le pleananna chun Beidiúnaigh a easáitiú sa Bhruach Thiar agus an scartáil 
leantach, lena n-áirítear scartáil tionscadal AE agus na mBallstát. Áitíonn an tAontas 
ar Iosrael na cinntí sin, atá i gcoinne an dlí idirnáisiúnta agus atá ina mbagairt dhíreach 
ar an réiteach dhá stát, a aisiompú. Is baolach, mar gheall ar an ngníomhaíocht lonnaíochta 
a rinneadh le déanaí in Iarúsailéim Thoir nach mbeadh Iarúsailéim mar phríomhchathair 
ag an dá stát amach anseo. Ag meabhrú dó go bhfuil lonnaíochtaí mídhleathach faoin dlí 
idirnáisiúnta, tá rún daingean ag an Aontas Eorpach agus a Bhallstáit i gcónaí a áirithiú 
go gcuirfear reachtaíocht an Aontais Eorpaigh atá ann cheana agus na socruithe 
déthaobhacha is infheidhme maidir le táirgí lonnaíochta chun feidhme ina n-iomláine, 
ar bhealach éifeachtach agus ar bhonn leanúnach. Tá dlúthfhaireachán á dhéanamh 
ag an Aontas ar an staid agus ar na himpleachtaí níos leithne a bhaineann leis, agus tá sé 
réidh le tuilleadh gníomhaíocht a dhéanamh chun inmharthanacht an réitigh dhá stát 
a chosaint. 

3. Leagann an tAontas béim ar an imní atá air mar gheall ar staid anachaine na ndaoine 
i Stráice Gaza, nach mór aghaidh a thabhairt uirthi go leordhóthanach fós trí bhonneagar 
agus seirbhísí bunúsacha a chur ar bun arís go práinneach. Is díol sásaimh dó na gealltanais 
ón gcomhphobal idirnáisiúnta le haghaidh atógáil Gaza. I bhfianaise riachtanais 
phráinneacha an phobail in Gaza, ba cheart na gealltanais sin ar fad a urramú go pras. 
Impíonn an tAontas ar na páirtithe go gcuirfidh siad chun feidhme an sásra sealadach chun 
faireachán agus fíorú a dhéanamh ar ábhair atógála a chaibidligh na Náisiúin Aontaithe, 
Iosrael agus Údarás na Palaistíne, mar chéim thábhachtach chun oscailt phráinneach 
riachtanach na bpointí trasnaithe uile a bhaint amach. Agus é ag tabhairt dá aire de mheon 
dearfach na haistrithe aonuaire táirgí talmhaíochta agus iasc a rinneadh ó Gaza go dtí 
an Bruach Thiar le déanaí, leag an tAontas Eorpach béim ar a thábhachtaí atá an t-athrú 
beartais de chuid Iosrael lena ligtear do Gaza gnáth-thrádáil a dhéanamh agus ar bhonn 
buan. 

4. Iarrann AE go ndéanfaí athrú ó bhonn ar an staid pholaitiúil, slándála agus eacnamaíoch 
i Stráice Gaza, lena n-áirítear deireadh a chur leis an dúnadh. Ba cheart do na páirtithe dul 
chun cinn a dhéanamh mar ábhar práinne maidir le sos comhraic marthanach a bhaint 
amach, bunaithe ar a gcomhaontú a rinneadh i gCaireo an 26 Lúnasa, chun teacht 
ar chomhaontú a mbeidh deireadh le dúnadh Gaza mar thoradh air agus lena dtabharfaí 
aghaidh ar chúiseanna imní dlisteanacha Iosrael ó thaobh na slándála de. Ní bheadh sé 
inghlactha dá bhfillfí ar an status quo a bhí ann sular thosaigh an choimhlint is déanaí. 
Tá AE réidh chun príomhról a bheith aige sna hiarrachtaí idirnáisiúnta tacú le sos comhraic 
marthanach, lena n-áirítear trína chuid misean , is é sin EUBAM Rafah agus EUPOL 
COPPS a chur i ngníomh an athuair go pras agus b'fhéidir trí raon feidhme agus sainordú 
na misean a mhéadú freisin. Impíonn an tAontas Eorpach ar na páirtithe ábhartha go léir 
na dálaí a chruthú lena ligfear dó ról den sórt sin a bheith aige. 

5. Tacaíonn an tAontas Eorpach le hiarrachtaí rialtas náisiúnta comhdhearcaidh na Palaistíne 
agus an Uachtaráin Abbas agus spreagann sé go láidir Údarás na Palaistíne a fheidhm 
rialtais a ghlacadh de réir a chéile i Stráice Gaza, lena n-áirítear i réimse na slándála, 
an riaracháin shibhialta agus trína bheith i láthair ag na pointí trasnaithe in Gaza. Is 
díol sásaimh don Aontas Eorpach tionól an chéad chruinnithe den chomhaireacht in Gaza 
mar chéim dhearfach agus impíonn sé ar na grúpaí Palaistíneacha ar fad deireadh a chur le 
scoilteanna inmheánacha. Is cúis imní don Aontas Eorpach na hionsaithe buamaí i gcoinne 
phríomhcheannairí Fatah in Gaza. 

6. Leis an staid neamh-inbhuanaithe in Gaza, an méadú a tháinig ar an bhforéigean 
in Iarúsailéim le déanaí agus cúrsaí a bheith ag dul in olcas sa réigiún, tá sé rí-shoiléir 
go bhfuil gá le síocháin chuimsitheach, lena gcuirfí deireadh leis na héilimh ar fad 
agus lena gcomhlíonfaí ardmhianta dlisteanacha an dá thaobh, lena n-áirítear ardmhian 
slándála phobal Iosrael agus ardmhian phobal na Palaistíne chun stát a bhaint amach. Is 
díol sásaimh don Aontas Eorpach na hiarrachtaí nua atá á ndéanamh ag an Státrúnaí Kerry 
chun go dtiocfaidh na páirtithe ar ais chuig an mbord agus iarrann sé ar na páirtithe agus 
ar na geallsealbhóirí móra uile, lena n-áirítear an Ceathairéad, Léig na Stát Arabach agus 
Comhairle Slándála na Náisiún Aontaithe na bearta riachtanacha a dhéanamh i ndáil leis 
sin. Chuige sin, athdhearbhaíonn an tAontas Eorpach gur mhian leis go dtiocfaidh deireadh 
leis an gcoinbhleacht ar chúiseanna straitéiseacha agus go bhfuil sé toilteanach ról mór 
a ghlacadh agus rannchuidiú gníomhach a dhéanamh chun teacht ar réiteach caibidlithe 
ar na saincheisteanna uile a bhaineann le stádas deiridh; meabhraíonn sé paraiméadair 
a comhaontaíodh sna conclúidí ón gComhairle i mí Iúil 2014. Is díol sásaimh 
don Aontas Eorpach an luathchuairt ar an réigiún a thug Ardionadaí/Leas-Uachtarán 
an Choimisiúin Federica Mogherini, agus leagann sé béim ar a rannpháirtíocht agus 
ar rannpháirtíocht AE san ábhar tosaíochta seo. 

Meabhraíonn an tAontas Eorpach go mbeidh an caidreamh idir é féin agus 
na comhpháirtithe Iosraelacha agus Palaistíneacha araon ag brath freisin ar a thiomanta 
a bheidh siad don tsíocháin fhadtéarmach bunaithe ar réiteach dhá stát." 

Galar Ebola 

Chuir comhordaitheoir an Aontais maidir leis an ngalar Ebola Christos Stylianides an Chomhairle 
ar an eolas faoi na tosaíochtaí atá aige agus faoi thorthaí a mhisin chuig na tíortha atá buailte leis 
an ngalar in san Afraic Thiar, in éineacht leis an gCoimisinéir Sláinte Vytenis Andriukaitis. 

Ghlac an Chomhairle na Conclúidí a leanas: 

"1. Is cúis mhór imní don Aontas Eorpach (AE) i gcónaí é go bhfuil víreas Ebola ag leathadh, 
ar cúis leanúnach é le bás daoine sa Ghuine, i Siarra Leon, agus sa Libéir agus a bhfuil 
éifeachtaí tromchúiseacha aige ar fud réigiún na hAfraice Thiar agus lasmuigh de. 
Cuireann AE in iúl freisin gur cúis imní dó na cásanna nua a deimhníodh i Mailí. 
Aithníonn sé an iarracht chuimsitheach náisiúnta, réigiúnach agus idirnáisiúnta atá ar bun, 
thar a bhfacthas riamh, agus a bhfuil sé mar aidhm aici an galar a chomhrac agus 
athdhearbhaíonn sé go bhfuil sé thar a bheith tiomanta dá fhreagairt féin a threisiú tuilleadh 
i dtaca leis an aicíd fhorleata a shrianadh, a chomhrac agus a chur faoi smacht ar deireadh. 

2. Aithníonn AE an sár-éacht atá déanta ag an lucht sláinte náisiúnta agus idirnáisiúnta 
a bhfuil freagairt á tabhairt acu, tugann sé ómós dóibh siúd a fuair bás mar gheall 
ar a gcuid iarrachtaí chun an galar a chosc agus cuireann sé i bhfios go láidir a thábhachtaí 
atá sé nach gcuirfear stiogma ar an bpearsanra sláinte tráth a bhfillfidh siad ó na réigiúin 
sin. Cuireann an Chomhairle in iúl go láidir nach mór do na hinstitiúidí poiblí, 
do na cumainn agus do na heintitis phríobháideacha tacaíocht a thabhairt don lucht sláinte 
ar gach leibhéal agus iad ag freagairt don víreas agus nach mór a áirithiú gur féidir leis 
an lucht sláinte obair éifeachtach a dhéanamh sna tíortha atá buailte leis an ngalar 
agus ina dtíortha féin tar éis dóibh filleadh. 

3. Aithníonn an Chomhairle i gcónaí go bhfuil gá le hiarracht aontaithe, chomhordaithe 
agus mhéadaithe d'fhonn an ráig a choinneáil faoi smacht agus chun an cúnamh 
riachtanach agus cuí a chur ar fáil do na tíortha atá buailte agus do na tíortha 
comharsanachta. 

4. Tacaíonn an tAontas Eorpach go hiomlán le Rialtais na dtíortha lena mbaineann, agus leis 
an ról foriomlán comhordúcháin atá ag na Náisiún Aontaithe, mar fhreagairt 
do ghéarchéim Ebola, i gcúnamh idirnáisiúnta a thabhairt do na trí thír is mó atá buailte, 
lena n-áirítear ról na Fraince, ról na Ríochta Aontaithe agus Stáit Aontaithe Mheiriceá. 
Is mór aige freisin an méid atá á dhéanamh ag na tíortha agus na heagraíochtaí san Afraic. 
Is mór ag AE gur thacaigh Ceannairí Stáit agus Rialtais Chomhphobal Eacnamaíoch Stáit 
na hAfraice Thiar (ECOWAS) leis an bPlean Oibríochtúil Comhtháite Réigiúnach chun 
Freagairt do Ghalar Víris Ebola, rud a rinne siad le linn an Chruinniú Mullaigh Urghnách 
a tionóladh in Accra an 6 Samhain. Tá AE ag súil go gcuirfear an plean chun feidhme 
go luath agus tá sé réidh chun tacú le ról níos fearr a bheith ag an réigiún sa chomhrac 
i gcoinne na haicíde forleata tríd an gcomhordú idir é féin agus ECOWAS agus Ballstáit 
ECOWAS a threisiú, faoi chuimsiú leathan na hiarrachta atá á stiúradh ag na Náisiúin 
Aontaithe. Is mór aige freisin iarrachtaí athnuaite Aontas na hAfraice chun dul i ngleic leis 
an ngéarchéim. Maidir leis sin, is díol sásaimh don Aontas Eorpach Ráiteas G20 Brisbane 
maidir le Ebola. 

5. Meabhraíonn an Chomhairle a cuid Conclúidí féin di agus Conclúidí mhí Lúnasa agus 
mhí Dheireadh Fómhair ón gComhairle Eorpach, agus i bhfianaise an mheatha leanúnaigh 
ó thaobh aicíd forleata Ebola, ceapadh an Coimisinéir Stylianides ina Chomhordaitheoir 
AE maidir le Ebola ag Comhairle Eorpach mhí Dheireadh Fómhair, tugadh gealltanas 
go gcuirfí 1 billiún euro ar fáil maidir leis na hiarrachtaí gearrthéarma agus 
meántéarmacha, agus go gcuirfí le líon na bhfreagróirí idirnáisiúnta sláinte atá ag cabhrú 
leis na tíortha sa réigiún agus iad ag dul i ngleic leis an víreas. Maidir leis an méid sin, 
tugann an Chomhairle dá haire an dul chun cinn a rinneadh mar fhreagairt do na gealltanais 
sin agus cur chun feidhme an Chreata Chuimsithigh Freagartha. 

6. Is mór ag an gComhairle go háirithe an méadú mear a tháinig ar an líon iomlán gealltanais 
a tugadh i dtaca le maoiniú ón Aontas Eorpach agus a chuid Ballstát agus is mór aici 
an chaoi thapa inar baineadh amach an sprioc de 1 billiún euro a leag an Chomhairle 
Eorpach síos, agus is mar gheall ar an luas sin atá an tAontas Eorpach 
ar an bpríomhdheontóir anois as measc an chomhphobail idirnáisiúnta. Is mór 
ag an gComhairle na tairiscintí a rinneadh, is é sin príomhacmhainní agus deontais 
chomhchineáil ar áiríodh orthu comhiarrachtaí leanúnacha AE agus na mBallstát i dtaca le 
tacaíocht de mhuir a chur ar fáil. Meabhraíonn sí gur gá leanúint den tacaíocht sin a chur 
ar fáil mar fhreagairt do Ebola, tacaíocht lena n-áirítear acmhainn straitéiseach aeraistrithe, 
agus spreagann sí na Ballstáit na meicníochtaí atá acu cheana a úsáid chuige sin. 

7. Is díol molta don Chomhairle líon méadaitheach na n-oibrithe sláinte Eorpacha atá 
ag teacht ar an bhfód sa réigiún. Athdhearbhaítear leis an méid sin a thábhachtaí atá sé 
foirne breise míochaine atá cáilithe agus oilte go hiomchuí agus a bhfuil taithí acu a chur 
i mbun gnímh go tapa sa réigiún mar aon le foirne tacaíochta. Cuirtear i bhfios leis freisin 
gur gá an cur chuige a chomhordú ar bhonn na gcleachtas is fearr nuair a chuirtear 
deonaithe ar fáil. Iarrann an Chomhairle ar na Ballstáit, agus iad i mbun comhordú díreach 
le Comhordaitheoir AE maidir le Ebola, le tacaíocht ó na seirbhísí lena mbaineann, 
na céimeanna uile a bhfuil gá leo a ghlacadh chun soláthar mear na bhfoirne sin ar bhonn 
deonach a áirithiú agus iarrann sí orthu feidhm a bhaint as an Lárionad Comhordúcháin 
Práinnfhreagartha mar theach imréitigh. 

8. Iarrann an Chomhairle ar an gCoimisiún agus ar na Ballstáit tuilleadh machnaimh 
a dhéanamh, agus aird á tabhairt ar iarrachtaí de chuid na hEagraíochta Domhanda Sláinte 
(EDS), ar thiomsú cúltaca de shaineolaithe sláinte as na Ballstáit a bhunú ar bhonn 
deonach ionas gur féidir iad a imscaradh go tapa agus ar bhonn spriocdhírithe agus 
an taithí ón ngéarchéim seo á cur san áireamh. Ba cheart go dtabharfaí aghaidh ar obair 
mhionsonraithe nuair a bheidh an tréimhse is measa den ghéarchéim thart. 

9. Agus í ag meabhrú di Conclúidí mhí Dheireadh Fómhair dá cuid, cuireann an Chomhairle 
in iúl go láidir gur gá go gcuirfear chun feidhme ina hiomláine an ráthaíocht i dtaca le 
cúram iomchuí a thabhairt do fhreagróirí idirnáisiúnta sláinte agus an méid sin a dhéanamh 
laistigh de na hacmhainní atá ar fáil chun a áirithiú go gcaithfear i gceart leis na daoine sin. 
Meabhraíonn sí di a thábhachtaí atá sé feabhas sa bhreis a chur ar an acmhainneacht atá 
ann cheana i dtaca le freagróirí sláinte idirnáisiúnta a aslonnú ar chúiseanna míochaine, 
ar leibhéal an Aontais Eorpaigh, agus, de réir an cháis, ar leibhéal na mBallstát. Is mór 
ag an gComhairle na chéad ghealltanais a d'fhógair na Ballstáit maidir leis sin. 

10. Is mór aici freisin treisiú na hullmhachta laistigh den Aontas Eorpach agus an feabhas 
a cuireadh ar chomhordúchán inmheánach AE i dtaca le nósanna imeachta a chur i dtoll 
a chéile a bhaineann le haslonnú ar chúiseanna míochaine. Is mór aici freisin an tacaíocht 
bhreise atá á soláthar ag an gCoimisiún agus ag na Ballstáit chun vacsaíní nua agus 
córacha leighis nua a fhorbairt, agus áirítear ar an tacaíocht sin an 280 milliún euro 
d'infheistíocht a fógraíodh an 6 Samhain lena ndéanfar tionscnamh comhpháirteach idir AE 
agus an tionscal cógaisaíochta chun dlús a chur le taighde ar Ebola agus chun comhghnáis 
a fheabhsú le smacht a chur ar ionfhabhtú sna hospidéil. 

11. Toilíonn an Chomhairle neart a chur le comhordú an easpa ullmhachta sna réigiúin agus le 
roinnt na faisnéise ina leith agus é sin a dhéanamh i gcomhordú docht le EDS agus le 
gníomhaithe idirnáisiúnta eile, trí na cláir atá ann cheana, chun tosaíocht a thabhairt 
do na príomhrioscaí. 

12. Tugann an Chomhairle dá haire an obair a ghabh an tSeirbhís Eorpach Gníomhaíochta 
Seachtraí (SEGS) agus an Coimisiún de láimh chun na bearnaí inár bhfreagairt 
a shainaithint agus a líonadh agus chun measúnú a dhéanamh ar impleachtaí leathana 
polaitiúla slándála agus eacnamaíocha Ebola. I dtaca leis an méid sin, cuireann sí i bhfios 
go láidir an tábhacht a bhaineann le tacaíocht phráinneach a thabhairt chun go ndéanfar 
córais sláinte na dtíortha sin a atógáil. 

13. Ina theannta sin, leagann an Chomhairle béim ar a thábhachtaí atá sé aghaidh a thabhairt 
ar shaincheisteanna níos fadtéarmaí maidir le hathléimneacht, laghdú na bochtaineachta, 
tionchar sóisialta, acmhainn in earnáil an oideachais, an clár oibre leathan do thógáil 
na síochána, chomh maith leis an ngá atá leis na Rialacháin Sláinte Idirnáisiúnta (IHR) 
a chur chun feidhme. 

14. Is mór ag an gComhairle an diongbháilteacht atá á cur in iúl ag Comhordaitheoir AE 
maidir le Ebola i leith neart a chur le comhfhreagairt agus comhordúchán an Aontais 
Eorpaigh agus i leith dlúthchomhar a éascú leis na Náisiúin Aontaithe, leis 
na heagraíochtaí réigiúnacha agus leis na comhpháirtithe tábhachtacha eile. Tugann sí 
dá haire na tosaíochtaí, atá curtha in iúl don Chomhairle, agus na torthaí agus na moltaí 
maidir leis an staid ar an talamh a tugadh mar thoradh ar mhisean Chomhordaitheoir AE 
maidir le Ebola, Stylianides agus an Choimisinéara Sláinte Andriukaitis go dtí an Ghuine, 
an Libéir agus Siarra Leon, ón 12 go dtí an 16 Samhain, go háirithe go bhfuil fíorghá ann 
pearsanra míochaine agus eipidéimeolaíochta sa bhreis a imlonnú, an fhreagairt a oiriúnú 
ar bhealach oscailte do dhinimic athraitheach na heipidéime i roinnt áiteanna sa réigiún, 
agus comhordú oibríochtúil éifeachtúil a áirithiú i measc na bpríomhghníomhaithe 
ar leibhéal na tíre. Tugann sí dá haire freisin go bhfuil an Comhordaitheoir toilteanach 
réamhobair a thabhairt ar aghaidh le haghaidh cruinniú idirnáisiúnta ar ard-leibhéal, 
a mbeadh na Náisiún Aontaithe bainteach leis, a ullmhóidh seirbhísí an Choimisiúin agus 
SEGS lena mbaineann i dteannta a chéile, chomh maith leis na Ballstáit. 

15. Iarrann an Chomhairle ar Chomhordaitheoir AE maidir le Ebola tuarascáil a thabhairt di 
agus moltaí breise a chur faoina bráid ag an gcéad chruinniú eile a bheidh aici, 
mar ullmhúchán don phlé a dhéanfar ag Comhairle Eorpach mhí na Nollag." 

Na Balcáin Thiar / an Bhoisnia agus an Heirseagaivéin 

Thug an Chomhairle dá haire an staid mar atá sa Bhoisnia agus sa Heirseagaivéin tar éis 
na dtoghchán a reáchtáladh an 12 Deireadh Fómhair. Phléigh na hairí bealaí chun athchóirithe 
a spreagadh sa Bhoisnia agus sa Heirseagaivéin agus phléigh siad dearcadh na hEorpa don tír, 
lena n-áirítear ar bhonn tionscnamh ó na Ballstáit. 

Tar éis na díospóireachta, dúirt an tArdionadaí go bhféadfadh sé go mbeadh deis ann chun próiseas 
a oscailt ar bhonn nua gan cur isteach ar choinníollacht an phróisis mhéadaithe. Dúirt sí freisin 
gur thángthas ar chomhaontú chun bogadh ar aghaidh sa treo sin sna laethanta atá le teacht. 

An Libia 

Phléigh na hairí an méid a tharla sa Libia le déanaí. 

Tacaíonn AE go hiomlán leis na hiarrachtaí atá á ndéanamh ag Ardrúnaí NA, Bernardino León. 
Tá sé tiomanta i gcónaí cuidiú le muintir na Libia teacht ar bhealaí polaitiúla chun an ghéarchéim 
a réiteach agus chun aontachas agus forbairt institiúidí a áirithiú agus chun a áirithiú freisin 
go mbeifear in ann rialú, chun go mbeidh síochán agus cobhsaíocht ann amach anseo do mhuintir 
na Libia uile. 

An Ghníomhaireacht Eorpach um Chosaint - Buiséad 2015 

Tháinig an Chomhairle ar chomhaontú maidir le buiséad 2015 don Ghníomhaireacht Eorpach 
um Chosaint a shocrú ag € 30.5 milliún. Glacfar buiséad GEC go foirmiúil ina dhiaidh sin. 

Oibríochtaí míleata AE 

Thug an Chomhairle dá haire an staid mar atá i ndáil le hoibríochtaí míleata AE, agus Ardrúnaí 
ECAT Jens Stoltenberg i láthair. 

An staid slándála i gcomharsanacht níos leithne an Aontais 

Phléigh na hairí cosanta an staid slándála i gcomharsanacht fhairsing an Aontais le hArdrúnaí 
ECAT Jens Stoltenberg. Cumhdaíodh na géarchéimeanna san Úcráin, san Iaráic agus sa tSiria 
sa phlé sin. 

Dearcadh maidir leis an gComhbheartas Slándála agus Cosanta 

Le linn an lóin, phléigh na hairí cosanta an dearcadh maidir le Comhbheartas Slándála agus Cosanta 
an Aontais (CBSC), mar ullmhúcháin don Chomhairle Eorpach a bheidh ar siúl 
i mí an Mheithimh 2015. 

Ghlac an Chomhairle na Conclúidí a leanas: 

"1. Tá timpeallacht slándála na hEorpa ag athrú ar bhealach suntasach, gasta, drámatúil. Is cúis 
mhór imní dúinn iad na coinbhleachtaí agus an easpa cobhsaíochta sa chomharsanacht 
máguaird agus níos faide i gcéin, san Iaráic, sa Libia, sa tSaiheil, sa tSiria agus san Úcráin, 
mar shampla. D'fhéadfadh sé go mbeadh tionchar fadtéarmach ag na coinbhleachtaí sin, agus 
ag dúshláin eile slándála nach iad, idir sean agus nua, ar shlándáil na hEorpa agus 
ar an tsíocháin agus ar an gcobhsaíocht idirnáisiúnta. Léiríonn na coinbhleachtaí sin freisin 
go bhfuil dhlúthbhaint idir gnéithe inmheánacha agus gnéithe seachtracha na slándála. 

Dá réir sin, ar aon dul leis na Conclúidí ón gComhairle Eorpach i mí na Nollag 2013, iarrann 
an Chomhairle Eorpach arís ar an Ardionadaí, i ndlúthchomhar leis an gCoimisiún, measúnú 
a dhéanamh ar thionchar na n-athruithe sa timpeallacht dhomhanda, agus tuarascáil a chur 
faoi bhráid na Comhairle i gcaitheamh na bliana 2015 maidir leis na dúshláin agus leis 
na deiseanna a thiocfaidh chun cinn don Aontas, tar éis dóibh dul i gcomhairliúchán 
leis na Ballstáit. 

2. Chomh maith leis sin, athdhearbhaíonn an Chomhairle gur gá a chur ar chumas an Aontais 
agus a chuid Ballstát tuilleadh freagrachta a ghlacadh chucu féin mar sholáthróir slándála, 
ar an leibhéal idirnáisiúnta agus go háirithe ina gcomharsanacht féin, rud a chuirfeadh 
lena gcuid slándála féin agus lena ról straitéiseach domhanda trí aghaidh a thabhairt 
ar na dúshláin seo in éineacht lena chéile. Leis an gComhbheartas Slándála agus Cosanta 
(CBSC) agus trí bheartais agus ionstraimí eile, tá ról láidir le himirt ag an Aontas Eorpach 
agus a chuid Ballstát trína gcur chuige sainiúil, cuimsitheach i ndáil le coinbhleachtaí agus 
géarchéimeanna seachtracha a sheachaint agus a bhainistiú. Chomh maith leis sin, chun leas 
agus luachanna na hEorpa a chosaint agus a chur chun cinn, beidh ar an Aontas Eorpach agus 
a chuid Ballstát oibriú as lámha a chéile, agus caithfear na meáin riachtanacha agus 
na hacmhainní leordhóthanacha airgeadais a chur ar fáil dóibh. 

Athdhearbhaíonn an Chomhairle go bhfuil sí meáite ar an gComhbheartas a neartú, 
i gcomhréir leis na Conclúidí ón gComhairle Eorpach i mí na Nollag 2013 
agus lena Conclúidí féin ó mhí na Samhna 2013. 

3. Leagann an Chomhairle béim ar a thábhachtaí atá sé oibriú lena chomhpháirtithe, go háirithe 
na Náisiúin Aontaithe, ECAT, ESCE agus an tAontas Afracach, chomh maith le 
comhpháirtithe straitéiseacha agus tíortha comhpháirtíochta eile ina comharsanacht féin agus 
ar fud an domhain, agus creat institiúideach agus neamhspleáchas cinnteoireachta 
an Aontais Eorpaigh á n-urramú mar is cuí. Tugann sí dá haire gur cheart tús áite a thabhairt 
don chomhar le comhpháirtithe a bhfuil na luachanna agus na prionsabail céanna acu is atá 
ag an Aontas Eorpach agus atá in ann tacú le hiarrachtaí AE i réimse an bhainistithe 
géarchéimeanna agus a bhfuil fonn orthu tacú leo. 

Is díol sásaimh don Chomhairle torthaí ábhartha Chruinniú Mullaigh ECAT sa Bhreatain 
Bheag i mí Mhéan-Fómhair. Athdhearbhaíonn sí freisin go dtacaíonn sí le Plean 
Gníomhaíochta an Aontais a chur i bhfeidhm tuilleadh i ndáil le tacaíocht CBSC 
do shíochánaíocht na Náisiún Aontaithe agus le Dearbhú Chruinniú Mullaigh AE-na hAfraice 
ó 2014. 

4. Ar aon dul leis na Conclúidí ón gComhairle Eorpach ó mhí na Nollag 2013 maidir le slándáil 
agus cosaint, athdhearbhaíonn an Chomhairle a riachtanaí atá sé cur le héifeachtacht 
an Chomhbheartais Slándála agus Cosanta agus cumais na mBallstát a fhorbairt, agus bunús 
teicneolaíoch agus tionsclaíoch don chosaint Eorpach (EDTIB) mar thaca faoi, ar bunús é 
a bheadh níos comhtháite, níos inbhuanaithe, níos nuálaí agus níos iomaíche, rud a chabhródh 
ó thaobh fostaíocht, fás agus an nuáil a chur chun cinn ar fud an Aontais agus ó thaobh 
neamhspleáchas straitéiseach na hEorpa, agus a chuirfeadh lena cumas oibriú le 
comhpháirtithe. Chuige sin, teastaíonn comhar agus comhordú córasach san Aontas Eorpach 
agus idir na Ballstáit, agus caithfear a thuiscint a thábhachtaí is atá sé caiteachas 
leordhóthanach a choinneáil i ndáil leis an tslándáil agus an chosaint, agus ionstraimí 
agus beartais an Aontais a úsáid ar bhealach comhsheasmhach, éifeachtach. 

5. Agus béim á leagan aici ar an méid ar chuir misin agus oibríochtaí CBSC leis an tsíocháin 
agus an chobhsaíocht idirnáisiúnta, tá an Chomhairle sásta gur cuireadh oibríocht mhíleata 
an aistrithe de cuid CBSC i ngníomh in 2014 i bPoblacht na hAfraice Láir (EUFOR RCA), 
maille le misean sibhialta CBSC san Úcráin (EUAM Úcráin), ar chinn an Chomhairle inniu é 
a sheoladh, agus tá sí sásta freisin faoin dul chun cinn a rinneadh i ndáil le misean sibhialta 
a sheoladh i Mailí (EUCAP SAHEL Mali). Tá an Chomhairle sásta freisin leis 
an ngníomhaíocht atá fós ar siúl leis na naoi gcinn de mhisin shibhialta CBSC agus na ceithre 
cinn eile de mhisin mhíleata CBSC i dtrí cinn de mhór ranna an domhain.1 Tugann 
an Chomhairle dá haird agus is díol sásaimh di an aird ar leith a tugadh sna misin agus 
sna hoibríochtaí sin ar thacú le cearta an duine agus ar chur chun cinn Rún 1325 ó Chomhairle 
Slándáil na Náisiún Aontaithe, rud a chabhraíonn chun croíluachanna an Aontais a chur chun 
cinn. 

Aithníonn an Chomhairle gur gá cur chuige coiteann a úsáid i gcomhar leis 
na Náisiúin Aontaithe i bPoblacht na hAfraice Láir maidir le hathchóiriú na bhfórsaí slándála, 
lena n-áirítear na fórsaí armtha, ar mhaithe leis an tír a shocrú mar thaca leis an bpróiseas 
polaitiúil. I ndáil leis sin, aithníonn sí go mbeadh luach breise ag ról breise don Aontas 
Eorpach in athchóiriú earnáil na slándála, mar thaca le hiarrachtaí na Náisiún Aontaithe, 
agus rannpháirtíocht áitiúil á háirithiú ag an am céanna, agus iarrann sí, sa chomhthéacs sin, 
coincheap a fhorbairt maidir le bainistiú géarchéime. 

6. Seo a leanas an méid a rinne an Chomhairle inniu: 

– tháinig an Chomhairle ar chomhaontú maidir leis na chéad chéimeanna eile i ndáil leis 
an tionscnamh chun tacú le fothú acmhainní na dtíortha comhpháirtíochta agus 
na n-eagraíochtaí réigiúnacha le cur ar a gcumas géarchéimeanna a sheachaint agus 
a bhainistiú dóibh féin, agus d'iarr ar an Ardionadaí agus ar an gCoimisiún togra 
comhpháirteach a chur faoina bráid, ag Comhairle Eorpach mhí an Mheithimh 2015, 
i ndáil le cur chuige don bheartas le haghaidh cur chun feidhme nithiúil. Leis 
an mbeartas sin, ba cheart go gcuirfí san áireamh ról agus inniúlacht na mBallstát agus 
ba cheart meicníochtaí oiriúnacha comhordúcháin agus maoiniúcháin a mholadh, 
ar bhonn measúnuithe ar chomhriachtanais agus anailísí rioscaí. Agus béim á leagan aici 
ar raon solúbtha geografach an tionscnaimh, measann an Chomhairle, agus an beartas 
seo á fhorbairt, gur cheart tarraingt as na cásanna píolótacha aitheanta, maidir le Mailí 
agus an tSomáil, ar dóigh go mbeidh siad réidh go luath in 2015, agus go dtarraingeofaí 
freisin ar an obair leantach i ndáil leis na Conclúidí ón gComhairle Eorpach i mí 
an Mhárta 2014 maidir leis an ngá chun an Struchtúr Afracach um Shíocháin agus 
um Shlándáil a neartú; 

                                                 
1 EUBAM na Libia; EUBAM Rafah; EUCAP Neastór; EUCAP SAHEL An Nigéir; EUFOR Althea; EULEX 

na Cosaive; EUMM an tSeoirsia; EUNAVFOR Atalanta; EUPOL Afganastáin; EUPOL COPPS; EUSEC RD 
Congo; EUTM Somalia agus EUTM Mali. 

– ghlac an Chomhairle Creat Beartais Cibearchosanta an Aontais Eorpaigh, lena ndírítear 
ar: tacú le forbairt cumas cibearchosanta na mBallstát i ndáil leis an gComhbheartas 
Slándála agus Cosanta; feabhas a chur ar chosaint na líonraí cumarsáide CBSC 
a úsáideann eintitis an Aontais; comhar agus sinéirge míleata-shibhialta a chur chun 
cinn le cibearbheartais eile níos ginearálta an Aontais, le hinstitiúidí agus 
gníomhaireachtaí ábhartha agus leis an earnáil phríobháideach; feabhas a chur ar 
na deiseanna oiliúna, oideachais cleachtaí; agus feabhas a chur ar an gcomhar le 
comhpháirtithe ábhartha idirnáisiúnta; 

– ghlac an Chomhairle Creat Beartais don Chomhar Córasach, Fadtéarmach Cosanta. 
Chun an comhar a láidriú san Eoraip, beidh an Creat Beartais ina threoir do chur chuige 
comhoibríoch na mBallstát, trí mheán a bpróiseas cinnteoireachta náisiúnta, nuair 
a bheidh na cumais chosanta á bhforbairt. Ar aon dul leis na Conclúidí ón gComhairle 
Eorpach, rinneadh an Creat a fhorbairt i gcomhréir le próisis phleanála de chuid ECAT 
atá ann cheana; 

– chomhaontaigh an Chomhairle maidir le Catalóg Dul Chun Cinn 2014, ina bhfuil 
measúnú ar na príomheasnaimh mhíleata a aimsíodh i bpróiseas na bPríomhspriocanna 
agus a dtionchar ar an gComhbheartas Slándála agus Cosanta; comhtháthaítear 
na heasnaimh sin sa Phlean athbhreithnithe Forbartha Cumas a chomhaontaigh 
Bord Stiúrtha na Gníomhaireachta Eorpaí Cosanta, ar cheart dó bheith ina thaca agus 
ina threoir do phleanáil náisiúnta na gcumas, agus ar cheart dó na cumais riachtanacha 
a shainiú agus deiseanna comhair a thapú. 

7. Chomh maith leis sin, tá an Chomhairle sásta leis an dul chun cinn breise a rinneadh maidir le 
cur chun feidhme Chonclúidí na Comhairle Eorpaí, faoi mar a tuairiscíodh i dtuarascáil 
an Ardionadaí i mí Iúil agus i dTreochlár an Choimisiúin i mí an Mheithimh, agus tréaslaíonn 
sí leis an obair atá le déanamh mar ullmhúchán do chruinniú na Comhairle Eorpaí 
i mí an Mheithimh 2015. Sa chomhthéacs sin, cuireann an Chomhairle béim ar an méid 
a leanas go háirithe: 

– cur chun feidhme Chur Chuige Cuimsitheach an Aontais Eorpaigh, mar a leagadh 
amach é sna Conclúidí ón gComhairle i mí na Bealtaine 2014, lena n-áirítear 
trí Phlean Gníomhaíochta a fhorbairt roimh dheireadh chéad ráithe 2015; 

– gur glacadh Straitéis trasearnálach Slándála Muirí an Aontais ag cruinniú na Comhairle 
i mí an Mheithimh 2014 agus go bhfuil sí sin á cur i gníomh le gníomhaíochtaí nithiúla, 
agus an tslándáil mhuirí á príomhshruthú i mbeartais agus straitéisí an Aontais, agus, 
i measc nithe eile, feabhas á chur ar an bhFeasacht Suímh agus ar roinnt na faisnéise 
don Aontas agus dá chuid Ballstát, trí mhéan Phlean Gníomhaíochta atá le comhaontú 
faoi dheireadh 2014; 

– an obair atá á déanamh i ndáil le cúrsaí oiliúna, an mhearfhreagairt, 
an idir-inoibritheacht agus slándáil agus cosaint pearsanra imscartha; 

– tacaíocht nithiúil ón gComhbheartas Slándála agus Cosanta le bainistiú teorainneacha 
i réigiún na Saiheile agus an tSahára a fhorbairt mar chuid den Phlean Gníomhaíochta 
lena gcuirtear chun feidhme Straitéis AE maidir leis an tSaiheil; 

– na naisc a láidriú idir an tslándáil sheachtrach agus inmheánach, go háirithe trí chur 
chuige níos struchtúraithe i ndáil le comhar idir misin agus oibríochtaí CBSC agus 
gníomhaithe sa réimse Saoirse/Slándáil/Ceartas, go háirithe gníomhaireachtaí 
an Aontais (EUROPOL, FRONTEX agus CEPOL) agus le INTERPOL agus naisc 
a láidriú freisin leis an bhFórsa Gendarmerie Eorpach. Leis an méid sin thuas, 
cabhrófar, inter alia, le haghaidh a thabhairt ar shaincheisteanna cothrománacha cosúil 
leis an imirce neamhdhleathach, an choireacht eagraithe, an sceimhlitheoireacht, 
trodaithe eachtracha agus an chibearshlándáil; 

– a thábhachtaí atá sé breathnú arís ar na réimsí tosaíochta a sainíodh ag cruinniú 
na Comhairle Eorpaí in Feira agus Plean Forbartha na gCumas Sibhialta a chur chun 
feidhme go hiomlán agus uirlisí líonta bearnaí a fhorbairt a thuilleadh, lena n-áirítear 
trí thionscadal Goalkeeper a chríochnú agus trí liosta de chúraimí cineálacha sibhialta 
CBSC a bhunú; 

– an plé atá ag dul ar aghaidh faoi láthair maidir leis an leas is iomláine is féidir a bhaint 
as Airteagal 44 CAE; 

– an luach breise a bhaineann le Lárionad Oibríochtaí an Aontais Eorpaigh, a ndearnadh 
gníomhachtú air, i gcomhréir lena shainordú mar a athbhreithníodh é, agus le 
sainorduithe athnuaite Lárionad Saitilíte an Aontais agus an Choláiste Eorpaigh 
um Shlándáil agus Cosaint; 

– gur gá dul ar aghaidh go práinneach leis an obair chun Lárionad Seirbhísí 
Comhpháirteacha a bhunú, ar mhaithe le breis éifeachtúlachta agus chun soláthar 
feidhmeanna tacaíochta misin do mhisin shibhialta CBSC a réasúnú agus chun feabhas 
a chur ar a luath-imscaradh agus ar éifeacht a gcur i gcrích. 

8. Tá an Chomhairle sásta leis na torthaí a bhain an Ghníomhaireacht Eorpach Cosanta amach 
in 2014, go mór mór an cion a rinne sí i ndáil leis na cúraimí a d'fhorchuir an Chomhairle 
i mí na Samhna agus an Chomhairle Eorpach i mí na Nollag 2013. 

9. Tá an Chomhairle sásta freisin leis an dul chun cinn a bhain na Ballstáit amach le tacaíocht 
ón nGníomhaireacht Eorpach Cosanta i ndáil le Comhthiomsú & Roinnt a dhéanamh 
ar thionscadail agus cláir, go mór mór sna ceithre cinn de phríomhthionscadail a d'fhormheas 
an Chomhairle Eorpach i mí na Nollag 2013: Athbhreoslú Aer go hAer, Córais na nAerárthaí 
a oibrítear faoi Chianstiúir, an Chumarsáid Satailíte Rialtasach, agus an Chibearchosaint. 
Spreagann an Chomhairle an Ghníomhaireacht leanúint de bheith ag sainiú deiseanna 
don chomhar i ndáil le cumais chosanta, ar bhonn an Phlean Forbartha Cumas mar 
a athbhreithníodh le deireanas é; agus tacú le tionscadail chomhoibritheacha trí chumasóirí 
agus dreasachtaí. Sa chomhtheács seo, tugann an Chomhairle dá haire an obair atá ag dul 
ar aghaidh i ndáil le bearta fioscacha nach saobhtar na margaí leo agus soláthar 
comhthiomsaithe, i ndlúthchomhar leis na Ballstáit, sa tréimhse seo anois roimh chruinniú 
an Mheithimh 2015 den Chomhairle Eorpach. Molann an Chomhairle go bhféachfaí le 
sinéirge a chruthú más féidir le beartas agus ionstraimí an Aontais Eorpaigh chun tacú le cláir 
agus le dreasachtaí. 

10. Molann an Chomhairle don Ghníomhaireacht leanúint de bheith ag tacú leis na Ballstáit 
le bheith i dteagmháil leis an gCoimisiún maidir le saincheisteanna ábhartha. Tá 
an Chomhairle sásta leis an obair a rinne an Coimisiún i dtaca leis an mBeart Ullmhúcháin 
don taighde a bhaineann le CBSC, ina raibh Ballstáit, GEC agus SEGS páirteach, agus 
a d'fhéadfadh a bheith ina bhonn do chláir níos leithne taighde chun tacú leis 
an gComhbheartas, agus iarrann an Chomhairle go leanfaí leis an dul chun cinn sin. Tá 
an Chomhairle sásta le ról na Gníomhaireachta i dtacú leis na Ballstáit rannpháirteacha 
agus iad ag tabhairt a n-aghaidh ar na himpleachtaí a d'fhéadfadh a bheith ag beartais eile 
de chuid an Aontais ar an mbeartas cosanta, lena n-áirítear go bhféadfadh sí bheith 
mar chomhéadán míleata do chur chun feidhme na Spéire Eorpaí Aonair (SES) 
agus an Taighde ar Bhainistíocht Aerthráchta agus ar an Spéir Eorpach Aonaithe (SESAR) 
don réimse míleata, agus an Bheartais Eorpaigh Spáis. Athdhearbhaíonn an Chomhairle 
gur gá an méid is mó is féidir de shinéirge dé-úsáide a chruthú sa Taighde 
agus sa Teicneolaíocht, ar aon dul leis na Conclúidí ón gComhairle ó mhí na Nollag 2013. 

11. Agus béim á leagan aici ar a thábhachtaí is atá EDTIB, is díol sásaimh don Chomhairle 
an méid atá déanta ag GEC agus ag an gCoimisiún chun: (i) feabhas a chur ar shlándáil 
an tsoláthair, go háirithe tríd an obair a rinne an Coimisiún, leis na Ballstáit agus i gcomhar 
leis an Ardionadaí agus GEC, chun treochlár a fhorbairt do réimeas cuimsitheach 
uile-Eorpach do shlándáil an tsoláthair; (ii) tacú le Fiontair Bheaga agus Mheánmhéide 
in earnáil na slándála agus na cosanta, rochtain ar chláir mhaoiniúcháin an Aontais agus 
ar mhargaí trasteorann san áireamh, agus lena n-áirítear trí ghrúpa comhairleach a bhunú; 
agus (iii) feabhas a chur ar éifeachtacht agus éifeachtúlacht na gcostas i margadh slándála 
agus cosanta na hEorpa; agus (iv) tacú le bunús teicneolaíoch agus tionsclaíoch na hEorpa, 
lena n-áirítear feabhas a chur ar a chumas iomaíochta sa mhargadh domhanda. Meabhraíonn 
an Chomhairle gur cheart gur iarrachtaí cuimsitheacha a bheadh iontu, go mbeadh deiseanna 
i gceist leo don tionscal cosanta san Aontas Eorpach, go mbeidís cothrom 
agus go gcomhlíonfaidís dlí an Aontais ina iomláine. 

12. Dearbhaíonn an Chomhairle i leith a cuid Conclúidí maidir le feabhsú acmhainní míleata agus 
neartú thionscal na cosanta, a díríodh ar GEC, gurb éard atá iontu treoirlínte na Comhairle 
do GEC dá cuid oibre in 2015, i gcomhthéacs an Chinnidh ón gComhairle lena sainítear 
reacht, ceanncheathrú agus rialacha oibriúcháin GEC (Cinneadh 
ón gComhairle 2011/411/CBES an 12 Iúil 2011). 

* * * 

13. Glacfaidh an Chomhairle, i mí na Bealtaine 2015, Conclúidí maidir leis an gComhbheartas 
Slándála agus Cosanta le go mbeidh an Chomhairle Eorpach in ann an dul chun cinn a mheas 
agus tuilleadh treoracha a chur ar fáil i mí an Mheithimh 2015. Chuige sin, iarrann sí 
ar an gCoimisiún, ar an Ardionadaí agus ar GEC tuairisciú i ndáil leis an dul chun cinn 
agus ionchur mionsonraithe a chur faoina bráid faoi Aibreán 2015." 

MÍREANNA EILE A FORMHEASADH 

GNÓTHAÍ EACHTRACHA 

An tSeoirsia - Plean Gníomhaíochta i ndáil le léirscaoileadh víosaí 

Ghlac an Chomhairle na conclúidí a leanas maidir leis an bPlean Gníomhaíochta i ndáil le 
Léirscaoileadh Víosaí don tSeoirsia: 

"1. Athdheimhníonn an Chomhairle go bhfuil AE tiomanta don chomhchuspóir i leith taistil 
saor ó víosaí le haghaidh shaoránaigh na Seoirsia ar an gcoinníoll gur ann do na cúinsí uile 
le haghaidh gluaiseacht dea-bhainistithe agus sábháilte mar a leagtar amach iad 
sa Phlean Gníomhaíochta i ndáil le Léirscaoileadh Víosaí. 

2. Sa chomhthéacs sin, is díol sásaimh don Chomhairle an dara tuarascáil ar dhul chun cinn 
ón gCoimisiún an 29 Deireadh Fómhair 2014 maidir le cur i bhfeidhm ag an tSeoirsia 
an Phlean Gníomhaíochta i ndáil le Léirscaoileadh Víosaí. Is díol sásaimh don Chomhairle 
freisin an measúnú a rinne an Coimisiún ar an éifeacht a d'fhéadfadh a bheith ag 
léirscaoileadh vótaí don tSeoirsia amach anseo, ó thaobh na himirce agus na slándála, 
ar an Aontas Eorpach, agus cuireann sí i bhfios go láidir a thábhachtaí atá an méid sin 
i bpróiseas cur chun feidhme an Phlean Gníomhaíochta i ndáil le Léirscaoileadh Víosaí. 

3. Tá an Chomhairle ar aon intinn faoin tuairim go bhfuil an tSeoirsia tar éis 
na tagarmharcanna uile a chomhlíonadh faoin gcéad chéim den Phlean Gníomhaíochta 
i ndáil le Léirscaoileadh Víosaí agus chinn sí tús a chur leis an measúnú ar na 
tagarmharcanna faoin dara céim. Maidir leis sin leagann an Chomhairle béim ar an ngá atá 
leis na tagarmharcanna uile a chur chun feidhme go hiomlán agus go héifeachtach 
faoin dara céim agus tabharfaidh sí aird ar leith dó sin. 

4. Iarrann an Chomhairle ar an gCoimisiún leanúint air ag tacú leis an tSeoirsia chun 
an Plean Gníomhaíochta i ndáil le Léirscaoileadh Víosaí a chur chun feidhme agus leanúint 
air ag tuairisciú ar chur chun feidhme an Phlean, lena n-áirítear nuashonrú ar an tionchar 
a d'fhéadfadh a bheith aige sin ar an imirce agus ar an tslándáil, d'fhonn cinneadh 
a dhéanamh i leith chomhlíonadh tagarmharcanna uile an Phlean Gníomhaíochta i ndáil le 
Léirscaoileadh Víosaí." 

Comhairle Comhlachais AE-na Seoirsia 

D'fhormheas an Chomhairle an seasamh ón Aontas maidir le chéad chruinniú Chomhairle 
Comhlachais AE-na Seoirsia tar éis síniú Chomhaontú Comhlachais AE-na Seoirsia agus tús a chur 
lena chur i bhfeidhm ar bhonn sealadach. 

Caidreamh leis an tSeoirsia agus Poblacht na Moldóive 
Ghlac an Chomhairle an seasamh ón Aontas sna Comhairlí Comhlachais leis an tSeoirsia agus le 
Poblacht na Moldóive. Baineann an seasamh sin le Rialacha Nós Imeachta na gComhairlí 
Comhlachais, na gCoistí Comhlachais agus na bhFochoistí a ghlacadh, le dhá Fhochoiste a bhunú 
agus le cumhachtaí áirithe a tharmligean chuig na Coistí Comhlachais ag na Comhairlí Comhlachais 
i ndáil le cumraíocht trádála. 

An Úcráin - bearta sriantacha 

Rinne an Chomhairle an fhaisnéis faoi dhuine a dhírítear air trí bhearta sriantacha AE i dtaca le 
gníomhaíocht i gcoinne sláine chríochach na hÚcráine a nuashonrú. 

Comhairle Comhair AE - Phoblacht na Cirgise 

Ghlac an Chomhairle an seasamh ón Aontas maidir le tríú chruinniú déag Chomhairle Comhair AE 
- Poblacht na Cirgise an 18 Samhain. 

COMHBHEARTAS SLÁNDÁLA AGUS COSANTA 

Misean comhairleach AE san Úcráin 

Chinn an Chomhairle misean comhairleach AE a sheoladh d'athchóiriú earnáil na slándála sibhialta 
san Úcráin (EUAM an Úcráin) an 1 Nollaig 2014. Ag an am céanna, leithdháil sí buiséad de €13.1m 
don chéad 12 mhí de shainordú dhá bliana an mhisin. Chun tuilleadh sonraí a fháil, féach 
preaseisiúint. 

Cumais mhíleata AE 

Thug an Chomhairle dá haire an tuarascáil aonair faoin dul chun cinn maidir le cumais mhíleata AE 
a fhorbairt ón tréimhse idir Samhain 2013 agus Deireadh Fómhair 2014. 

Tuairisc ó Cheannaire na Gníomhaireachta Eorpaí um Chosaint 

Thug an Chomhairle dá haire tuarascáil ó Cheannaire na Gníomhaireacht Eorpaí um Chosaint chuig 
an gComhairle. Tuairiscíonn an ghníomhaireacht maidir lena gníomhaíochtaí féin sna réimsí seo 
a leanas: cumas míleata a fhorbairt, taighde lena mbaineann a spreagadh, bunús tionsclaíoch 
na hEorpa don chosaint mar aon le comhpháirtíochtaí a neartú. 

Creat Beartais Cibearchosanta AE 

Ghlac an Chomhairle creat beartais cibearchosanta AE. Dírítear leis ar ghníomhaíochtaí chun tacú 
le cumais cibearchosanta na mBallstát a fhorbairt, ar féidir iad a chur ar fáil do mhisin agus 
oibríochtaí CBSC. Leagtar amach sa chreat freisin céimeanna lena gcuirfear feabhas ar chosaint 
líonraí cumarsáide CBSC a bhainistíonn institiúidí AE. Deimhneofar leis gníomhaíochtaí chun 
an taighde a threisiú (i gcomhar leis an earnáil phríobháideach agus leis an lucht acadúil), oiliúint 
cibearchosanta a chomhthiomsú agus a roinnt agus an comhar le ECAT a neartú. 

Creat Beartais don Chomhar Córasach, Fadtéarmach Cosanta 

Ghlac an Chomhairle creat beartais don chomhar córasach, fadtéarmach cosanta. Sa chreat sin, 
cuireann na Ballstáit in iúl go bhfuil siad tiomanta don chomhar um chosaint a dhoimhniú, idir 
cheanglais a shainiú, tosaíochtaí a shocrú agus tacaíocht inseirbhíse a thabhairt do dhiúscairt. Beidh 
cur chuige comhair faoi threoir inter alia faisnéis a roinnt ar bhealach méadaithe, easnaimh a aithint 
go comhpháirteach agus tosaíochtaí a shocrú mar aon le comhar a phríomhshruthú sa phleanáil 
náisiúnta um chosaint. 

http://www.consilium.europa.eu/uedocs/cms_Data/docs/pressdata/EN/foraff/145774.pdf

AN LIMISTÉAR EORPACH EACNAMAÍOCH 

An 42ú chruinniú de chuid Chomhairle LEE 

Bhunaigh an Chomhairle an comhsheasamh ón Aontas Eorpach i gcomhair an 42ú chruinniú 
de chuid Chomhairle an Limistéir Eorpaigh Eacnamaíoch, atá le tionól sa Bhruiséil 
an 19 Samhain 2014. 

